
[bookmark: _Toc80195548]Audienca e cakut 
Ky udhëzues përmban informata për aplikimin e masave të përgjithshme për parandalimin dhe luftimin e COVID-19 dhe duhet të zbatohet nga institucionet publike dhe private. Gjithashtu  shërben si bazë për hartimin e udhëzuesve të veçantë për sektorë specifik. 
Të dhënat ekzistuese dëshmojnë që ka ende shumë për të mësuar në lidhje me përcjelljen, rëndësinë dhe tiparet tjera të COVID-19 dhe hulumtimet janë në zhvillim e sipër. Për këtë arsye, ky udhëzues, varësisht nga situata epidemiologjike dhe të dhënat më të reja shkencore, mund të përditësohet, plotësohet apo ndryshohet.
[bookmark: _Toc80195549]Hyrja

Ky udhëzues është përgatitur në bazë të njohurive ekzistuese në lidhje me sëmundjen e koronavirusit (COVID-19) dhe duke shfrytëzuar udhëzuesit e institucioneve më të besueshme si Organizata Botërore e Shëndetësisë (OBSh) dhe Qendra për kontrollin dhe parandalimin e sëmundjeve (CDC). Duke qenë se COVID-19 është një sëmundje respiratore, që nuk mund të parashikohet sa do të zgjasë dhe që mund të përcillet nga një person tek tjetri, masat mbrojtëse për paradalimin e përhapjes së infeksionit janë të detyrueshme për një kohë të pacaktuar. Prandaj, OBSh si dhe CDC kanë përgatitur udhëzues, që janë në përditësim të vazhdueshëm, varësisht nga njohuritë e grumbulluara mbi sjelljen e virusit. Së këndejmi, edhe ky udhëzues në mënyrë periodike do të përditësohet dhe plotësohet. 
Zbatimi i masave të përcaktuara në Udhëzuesin e përgjithshëm si dhe udhëzuesit e tjerë të veçantë për sektorë specifik, do të realizohet sipas matricës së monitorimit.
[bookmark: _Toc80195550]Çfarë është COVID-19?

COVID-19 është një sëmundje e rrugëve të  frymëmarrjes e shkaktuar nga SARS-CoV-2, një koronavirus i ri i zbuluar në 2019 në Wuhan, në Kinë. Organizata Botërore e Shëndetësisë (OBSh) në janar të vitit 2020, shpalli shpërthimin e sëmundjes së Koronavirusit si një emergjencë e shëndetit publik me rëndësi ndërkombëtare. Pandemia e Koronavirusit (COVID-19), konsiderohet si një krizë e vazhdueshme shëndetësore globale me të cilën po ballafaqohemi. 

[bookmark: _Toc80195551]Cilat janë simptomat e COVID-19?

COVID-19, mund shkaktoj sëmundje duke filluar nga forma e lehtë në të rëndë dhe në disa raste, mund të jetë fatale. Simptomat zakonisht përfshijnë ethe, kollë dhe vështirësi në frymëmarrje, mirëpo mund të manifestohet edhe me simptoma tjera. 
Po ashtu, personi mund të jetë asimptomatik, por të jetë i infektuar me COVID-19 dhe kështu edhe infeksioz për personat tjerë. Sipas OBSh dhe Qendrave për kontrollin dhe parandalimin e sëmundjeve (CDC), simptomat e COVID-19 mund të shfaqen prej 2 ditë deri në 14 ditë pas ekspozimit.

[bookmark: _Toc80195552]Si përhapet COVID-19?

Virusi transmetohet përmes:
· Kontaktit të afërt të personave me njëri-tjetrin.
· Nëpërmjet spërklave, kur një person i infektuar kollitet ose teshtin. Këto spërkla mund të futen në gojë ose hundë, tek personat në afërsi dhe kontaminojnë sipërfaqet, të cilat më pas mund të preken me duar dhe përmes duarve të futen në gojë ose hundë.
· Është e mundur që një person të infektohet me COVID-19, duke prekur sipërfaqen ose objektin e kontaminuar me COVID-19 dhe më pas duke prekur gojën, hundën ose edhe sytë e tyre.
[bookmark: _Toc80195553]Kush është më i rrezikuar ndaj COVID-19?

Çdo ditë jemi duke mësuar më shumë rreth asaj se si COVID-19 ndikon tek njerëzit. Pothuajse çdo grup-moshë (duke përfshirë edhe fëmijët) mund të preket nga ky virus, por njerëzit e moshuar, njerëzit me sistem imunitar të dobësuar dhe njerëzit me sëmundje kronike, si diabeti dhe sëmundjet e zemrës, duket të jenë më të rrezikuar nga shfaqja e simptomave të rënda. Nga të dhënat e fundit, shtatëzënat infektohen në shkallë më të lartë nga varianti i ri britanik i COVID-19, krahasuar me personat e tjerë të rritur, prandaj rekomandohet lirimi i tyre nga puna dhe eventualisht puna e tyre nga shtëpia me qëllim të parandalimit të pasojave në rast infektimi.
[bookmark: _Toc80195554]Si mund të parandalohet dhe ngadalësohet përhapja e COVID-19?

Përderisa COVID-19, vazhdon të përhapet është e rëndësishme që institucionet shëndetësore, jo shëndetësore dhe sektorët e tjerë duhet të ndërmarrin veprimet e duhura për të parandaluar transmetimin e COVID-19, për të zvogëluar ndikimin e përhapjes dhe për të mbështetur masat e kontrollit.
Masat e shëndetit publik, janë veprime parandaluese thelbësore që përfshijnë masat në vijim: qëndrimin në shtëpi kur ndjeheni të sëmurë, vendosjen e maskës, pastrimin e shpeshtë të duarve me ujë dhe sapun apo dezinfektues, pastrimin dhe dezinfektimin e sipërfaqeve dhe objekteve si dhe ajrojsjen e objekteve.
Çka duhet të dini?
· Në mënyrë korrekte dhe të vazhdueshme vendosni maskën që mbulon plotësisht  hundën dhe gojën tuaj në ambiente publike, në tubime dhe kudo që ndodheni pranë njerëzve.
· Qëndroni të paktën 1.5 metra larg të tjerëve që nuk jetojnë me ju.
· Shmangni turmat.
· Shmangni  hapësirat e brendshme të ajrosura dobët.
· Qëndroni në shtëpi kur jeni të sëmurë.
· Pastroni shpesh duart me sapun dhe ujë për të paktën 20 sekonda (ose përdorni pastrues të duarve që përmban 60% - 70% alkool).
· Vaksinohuni kur ju vjen rradha sipas Planit shtetëror të Imunizimit.
· Konsultohuni me mjekun tuaj familjar, nëse keni shenja apo simptoma - indikacione të COVID-19.
Ju mund të mos keni fare simptoma apo edhe të mos ndjeheni të sëmurë (duke përfshirë fëmijët), por të jeni burim infeksioni dhe përhapni COVID-19 për familjen, miqtë dhe komunitetin ku jetoni.
MOS qëndroni pranë të tjerëve, nëse keni qenë të ekspozuar ndaj ndonjë personi me COVID-19, nëse jeni i sëmurë ose nëse keni dalë pozitiv në testin COVID-19.
Qëllimi i këtij udhëzuesi të përkohshëm është të siguroj udhëzime të qarta dhe të zbatueshme për funksionim të sigurtë, përmes parandalimit dhe zbulimit të hershëm të COVID-19, në të gjitha institucionet shëndetësore, jo shëndetësore dhe sektorët e tjerë.

Është e rëndësishme të dihet se COVID-19 nuk bën dallime dhe derisa vazhdon të përhapet, është thelbësore që të gjitha institucionet shëndetësore, jo shëndetësore dhe sektorët e tjerë të ndërmarrin veprime:
· për të parandaluar transmetimin, për të zvogëluar ndikimet e përhapjes dhe për të mbështetur masat e kontrollit.
· për të siguruar që informacioni është i arritshëm për të gjitha kategoritë.
Bazuar në këtë udhëzues të gjitha institucionet shëndetësore, jo shëndetësore dhe sektorët e tjerë  janë të obliguar që:
· T’i zbatojnë praktikat e bazuara në të dhënat e fundit shkencore, për të minimizuar rrezikun e transmetimit të infeksionit midis të pranishmëve;
· T’i përmbahen Udhëzuesit të përkohshëm të COVID-19 të Ministrisë së Shëndetësisë (MSh)/Institutit Kombëtar të Shëndetësisë Publike të Kosovës (IKShPK).
 
[bookmark: _Toc80195555]Udhëzime të përgjithshme të parandalimit të përhapjes së COVID-19
[bookmark: _Toc80195556]Promovoni dhe respektoni distancën fizike
· Punëdhënësit duhet të sigurojnë distancën fizike prej 2 metrash, për të gjithë stafin në të gjitha vendet e punës dhe gjatë periudhave të ngrënies dhe pushimit (p.sh., dhomat e drekës, dhomat e ndërrimit, banjot).
· Punëdhënësit duhet të sigurojnë distancën fizike prej 1.5 metrash për të gjithë klientët.
· Punëdhënësit duhet të kufizojnë numrin e stafit dhe të kontraktorëve/klientëve të pranishëm në objekt, në çdo kohë të caktuar sipas vendimeve të Qeverisë së Kosovës.
· Punëdhënësit duhet të krijojnë orar të përshtatshëm dhe të jenë fleksibil në vendin e punës (p.sh., orar me ndërrime apo takime virtuale, për të kufizuar numrin e të punësuarve në vendin e punës në të njëjtën kohë).
· Punëdhënësi në sektorin publik apo privat udhëzohet, të krijojnë mundësi që gratë shtatzëna dhe nënat gjidhënse të punojn nga shtëpia.
· Punëdhënësit duhet të udhëzojnë punonjësit, se si të vazhdojnë punën duke u bazuar në udhëzimet e këtij udhëzuesi.
[bookmark: _Toc80195557]Mbani dhe inkurajoni higjienën e duarve 
· Punëdhënësit duhet të sigurojnë sapun dhe ujë në vendin e punës. Nëse sapuni dhe uji nuk janë në dispozicion, duhet siguruar dezinfektues duarsh me bazë alkooli 60 - 70%. Nëse duart janë dukshëm të ndotura, sapuni dhe uji duhet të zgjidhen para dezinfektuesve. Sigurohuni që të keni sasi adekuate në dispozicion.
· Sigurohuni që duart të lahen/fërkohen për të paktën 20 sekonda.
· Shmangni prekjen e syve, hundës dhe gojës me duar të papastërta.
· Vendosni dezinfektuesit e duarve në vende të qasshme për të inkurajuar higjienën e duarve.
· Siguroni furnizim adekuat me sapun të lëngshëm, peshqir letre, pastrues dore, faculeta dhe shportë mbeturinash në të gjitha vendet e punës dhe në tualete.


A. [Zbatimi territorial]

1. Ky vendim zbatohet në të gjithë territorin e Republikës së Kosovës.



B. [Mbrojtja dhe siguria në punë]

2. Të gjithë punonjësit e institucioneve publike, ndërmarrjeve publike qendrore e lokale, i bizneseve private, organizatave, si dhe subjektet tjera, duhet të posedojnë një nga dëshmitë e mëposhtme, në mënyrë që t’ju lejohet hyrja në ambientet e punës:
2.1 Certifikatën e vaksinimit me më së paku dy doza ose një dozë të vaksinës Janssen kundër COVID-19; 
2.2 Personat me dëshmi mjekësore nga mjeku specialist i fushës përkatëse se kanë kundërindikacione dhe janë të liruar nga vaksinimi, duhet të posedojnë testin RT-PCR negativ për COVID 19 jo më të vjetër se një javë;



3. Nëpunësi më i lartë administrativ, apo pozita ekuivalente, institucioneve publike, private, si dhe subjektet tjera, është i obliguar të caktojë një apo më shumë persona përgjegjës që do të kontrollojnë posedimin e ndonjërës nga dëshmitë e cekura në pikën 2.1 dhe 2.2.





C. [Masat e përgjithshme të mbrojtjes dhe higjienës]

4. Obligohen institucionet publike e private, si dhe subjektet tjera, të mbajnë dezinfektues për duar dhe një sasi të maskave në vende të qasshme në hyrje të objektit si dhe në ambientet e brendshme.

5. Obligohen institucionet publike e private, si dhe subjektet tjera që në hyrje të çdo objekti të vendosin shenja të dukshme të rregullave të sjelljes për mbrojtje nga COVID-19, përfshirë shenjën e rekomandimit për bartjen e maskave,  respektimin e distancës prej një (1) metër dhe shenja promovuese për vaksinim sipas dizajnit të Ministrisë së Shëndetësisë. 

6. Obligohen përgjegjësit e institucioneve publike e private dhe subjektet e tjera që të kryejnë dezinfektimin dhe ajrosjen e hapësirave të mbyllura. 

7. Rekomandohet bartja e maskës duke mbuluar hundën dhe gojën në ambientet e mbyllura.

8. Obligohen të gjitha institucionet publike e private, si dhe subjektet tjera që të caktojnë një punonjës që do të monitorojë zbatimin e masës të përcaktuar në pikën 2.1 dhe 2.2.

Ç. [Institucionet e arsimit]

9. Procesi edukativ-arsimor në institucionet parashkollore dhe të qëndrimit ditor zhvillohet sipas rekomandimeve për institucionet parashkollore të IKSHPK.

10. Procesi edukativ-arsimor në të gjitha institucionet e arsimit parauniversitar të të gjitha niveleve, si dhe në qendrat e qëndrimit ditor zhvillohet në përputhje me Udhëzuesit të MAShTI për organizimin e procesit mësimor në kushtet e pandemisë Covid-19. Task forcat e institucioneve edukative-arsimore vendosin për aplikimin e skenarëve për organizimin e procesit mësimor, varësisht nga gjendja në institucion dhe në klasa.

11. Studentët në mënyrë që të ju mundësohet regjistrimi në konvikt duhet të posedojnë ndonjërën nga dëshmitë e cekura në pikën 2.1 dhe 2.2.

12. Studentët në institucionet publike dhe private universitare duhet të posedojnë ndonjërën nga dëshmitë e cekura në pikën 2.1 dhe 2.2. në mënyrë që të ju lejohet hyrja në objektin e institucionit.

13. Stafi në të gjitha institucionet publike dhe private të të gjitha niveleve të arsimit, duke përfshirë institucionet parashkollore dhe të qëndrimit ditor, duhet të posedojnë ndonjërën nga dëshmitë e cekura në pikën 2.1 dhe 2.2 në mënyrë që të ju lejohet hyrja në objektin e institucionit.

14. Nëpunësi më i lartë administrativ, apo pozita ekuivalente, i çdo institucioni sipas pikës 11, 12 dhe 13, është i obliguar me vendim të caktojë një apo më shumë persona përgjegjës që do të kontrollojnë posedimin e ndonjërës nga dëshmitë e cekura në pikën 2.1 dhe 2.2.



D. [Paraqitja për skemat sociale dhe pensionale]

15. Ministria e Financave, Punës dhe Transfereve udhëzohet të lirojë të gjithë përfituesit e skemave sociale dhe pensionale që menaxhohen nga MFPT-ja nga paraqitja e rregullt në zyrat përkatëse për qëllime të evidentimit,  siç kërkohet me ligjet përkatëse.




Dh. [Kufizimi i mbledhjeve publike dhe private]

16. Lejohen grumbullimet në ambiente të mbyllura (punëtori, mbledhje, seminare, trajnime apo grumbullime tjera). Përveç atyre nën moshën 16 vjeçare, obligohen pjesëmarrësit që të posedojnë ndonjërën nga dëshmitë e cekura në pikën 2.1 dhe 2.2. në mënyrë që të ju lejohet hyrja në këto ambiente, si dhe organizatori obligohet të siguroj distancën fizike prej një (1) metër në mes të personave dhe kontrollimin e dëshmive përkatëse. 

17. Mbledhjet e Kuvendit dhe të Qeverisë lejohen pavarësisht numrit të personave, duke u rekomanduar mbajtjen e maskave dhe distanca fizike prej një (1) metër në mes të personave.  

18. Lejohen grumbullimet dhe ngjarjet kulturore, në ambiente të jashtme. Organizatori obligohet të sigurojë respektimin e masave, përfshirë mbajtjen e distancës fizike prej 1 metër në mes të personave dhe paraqitjen e ndonjërën nga dëshmitë e cekura në pikën 2.1 dhe 2.2 përveç pjesëmarrësve nën moshën 16 vjeçare.

19. Ceremonitë dhe ritet fetare lejohen të zhvillojnë aktivitetin e tyre me kusht që posedojnë ndonjërën nga dëshmitë e cekura në pikën 2.1 dhe 2.2. në mënyrë që t’u lejohet hyrja në hapësirat e mbyllura, në përputhje me udhëzuesin përkatës, përveç pjesëmarrësve nën moshën 16 vjeçare. 




E. [Veprimtaritë dhe organizimet tjera ]

20. Lejohet veprimtaria e klubeve të natës si dhe organizimi i festivaleve, koncerteve, ekskursioneve, pelegrinazheve, dasmave, fejesave, ahengjeve familjare dhe shoqërore në të gjithë territorin e Republikës së Kosovës.
21. Subjekti që menaxhon veprimtarinë është i obliguar të caktojë një apo më shumë persona përgjegjës që do të kontrollojnë ndonjërën nga dëshmitë e cekura në pikën 2.1 dhe 2.2. në secilën hyrje të objektit dhe monitorimin e masave të përgjithshme.
22. Klientët dhe stafi duhet të posedojnë ndonjërën nga dëshmitë e cekura në pikën 2.1 dhe 2.2 në mënyrë që t’u lejohet hyrja në hapësirat e mbyllura të lokaleve, në përputhje me udhëzuesin përkatës, përveç atyre nën moshën 16 vjeçare.


G. [Gastronomia]

23. Shërbimet e gastronomisë lejohen të zhvillojnë aktivitetin e tyre. Klientët dhe stafi i gastronomisë duhet të posedojnë ndonjërën nga dëshmitë e cekura në pikën 2.1 dhe 2.2 në mënyrë që t’u lejohet hyrja në hapësirat e mbyllura të lokaleve, në përputhje me udhëzuesin përkatës, përveç atyre nën moshën 16 vjeçare.

24. Në lokalet e gastronomisë është e obliguar të caktohet një apo më shumë persona përgjegjës që do të kontrollojnë ndonjërën nga dëshmitë e cekura në pikën 2.1 dhe 2.2.

25. Shërbimet e gastronomisë lejohet të zhvillojnë aktivitetin e tyre sipas orarit të tyre të rregullt, në pajtim me nenin 40 të Ligjit Nr. 2004/ 18 për Tregtinë e Brendshme, rregulloret përkatëse komunale dhe Udhëzuesit përkatës të nxjerrë nga Ministria e shëndetësisë.

26. Çdo tavolinë duhet të jetë e pajisur me dezinfektues që përmbajnë së paku 60% alkool.
		

Gj. [Qendrat tregtare dhe operatorët e tjerë ekonomik]
27. Lejohet veprimtaria e qendrave tregtare sipas udhëzuesit përkatës.

28. Klientët dhe stafi në qendra tregtare duhet të posedojnë ndonjërën nga dëshmitë e cekura në pikën 2.1 dhe 2.2 në mënyrë që t’ju lejohet hyrja në objekt, përveç atyre nën moshën 16 vjeçare.

29. Subjekti që menaxhon me qendrën tregtare është i obliguar të caktojë një apo më shumë persona përgjegjës që do të kontrollojnë posedimin e ndonjërës nga dëshmitë e cekura në pikën 2.1 dhe 2.2 në secilën hyrje të qendrës tregtare.



H. [Puna me palë]

30. Në institucionet publike, private dhe subjekte tjera, punonjësit/personeli i cili ka punë me palë/kontakt të drejtpërdrejtë me klientë (duke përfshirë, por duke mos u kufizuar, berberë, vozitësit e taksive, punonjësit në markete dhe banka etj.), duhet të posedojnë ndonjërën nga dëshmitë në pikën 2.1 dhe 2.2 në mënyrë që t’ju lejohet hyrja në vendin e punës. Obligohet  të caktohet një apo më shumë persona përgjegjës që do të kontrollojnë posedimin e ndonjërës nga dëshmitë e cekura në pikën 2.1 dhe 2.2. Inkurajohet pranimi i pagesave në formë elektronike, në vend të keshit.

31. Personi përgjegjës i institucionit publik, privat apo i subjekteve tjera, obligohet që të ndalojë rreshtimin apo tubimin brenda dhe jashtë ambientit të punës/biznesit, përveç nëse mbahet distancë fizike prej të paktën 1 metër nga grupet e tjera të personave.


I. [Transporti publik dhe ndërkombëtar]

32. Rekomandohet bartja e maskës në mjetet e transportit publik dhe ndërkombëtar.

33. Operatorët e transportit rrugor të udhëtareve lejohen të punojnë sipas kapacitetit të ulëseve.

34. Stafi dhe pasagjerët e transportit rrugor duhet të posedojnë ndonjërën nga dëshmitë e cekura në pikën 2.1 dhe 2.2 në mënyrë që t’u lejohet veprimtaria, respektivisht udhëtimi në mjetet e transportit publik dhe ndërkombëtar, përveç atyre nën moshën 16 vjeçare. 

35. Secili operator është i obliguar të caktojë një apo më shumë persona përgjegjës në çdo mjet të transportit rrugor, që do të kontrollojnë pasagjerët për posedimin e ndonjërës nga dëshmitë e cekura në pikën 2.1 dhe 2.2.

J. [Teatrot, bibliotekat, etj.]

36. Bibliotekat, muzetë, kinematë, teatrot, qendrat rinore, qendrat e kulturës me grupe apo institucionet tjera të ngjashme vartëse të MKRS-së apo të Komunave, lejohet të punojnë sipas hapësirës/sipërfaqeve të objekteve përkatëse. Rekomandohet mbajtja e maskës dhe distancës fizike prej një (1) metër në mes të personave. 

37. Shfrytëzuesit e veprimtarive sipas pikës 36, duhet të posedojnë ndonjërën nga dëshmitë e cekura në pikën 2.1 dhe 2.2. në mënyrë që t’ju lejohet hyrja në objekt, përveç atyre nën moshën 16 vjeçare.

38. Në veprimtaritë sipas pikës 36, duhet të caktohet me vendim një apo më shumë persona përgjegjës që do të kontrollojnë posedimin e ndonjërës nga dëshmitë e cekura në pikën 2.1 dhe 2.2.



K. [Sporti dhe rekreacioni]

39. Lejohen organizimi i garave sportive dhe stërvitjeve përkitazi me protokollet dhe rekomandimet e organizatave botërore për organizimin e ngjarjeve sportive dhe me masat mbrojtëse të Qeverisë së Republikës së Kosovës.

40. Në aktivitetet garuese në hapësira të mbyllura dhe të jashtme lejohet prania e shikuesve sipas kapacitetit të objektit apo hapësirës sportive (stadium, salla sportive, pishina, hapësira të tjera të mbyllura) duke respektuar masën e distancës prej 1 metër dhe masat tjera mbrojtëse. 

41. Shikuesit në aktivitetet garuese në hapësira të mbyllura apo të jashtme, duhet të posedojnë ndonjërën nga dëshmitë e cekura në pikën 2.1 dhe 2.2.

42. Organizatorët e garës janë të obliguar të  caktojnë persona përgjegjës për kontrollimin e posedimit të dëshmive sipas pikës 2.1 dhe 2.2 si dhe të ndërmarrin masat specifike, në përputhshmëri me protokollet ndërkombëtare, për menaxhimin e masës (tifozëve) para, gjatë dhe pas hyrjes në hapësirën sportive.

43. Lejohet shfrytëzimi i fitneseve, palestrave dhe të ngjashme për aktivitete individuale rekreative. Klientët dhe stafi, duhet të posedojnë dëshminë e përcaktuara në pikën 2.1 dhe 2.2 të këtij Vendimi.

44. Çdo fitnes, palestër dhe i ngjashëm është i obliguar të caktojë të paktën një punonjës i cili do të kontrollojë posedimin e ndonjërës nga dëshmitë e cekura në pikën 2.1 dhe 2.2.

45. Obligohet vendosja e shenjave informuese dhe dezinfektuesve (apo mjeteve të tjera për pastrimit) në secilën pajisje të fitnesit me qëllimit të vetëdijësimit dhe dezinfektimit të tyre nga secili klient pas përdorimit. 


M. [Banjat termale]

46. Për të hyrë në banja termale, klientët dhe stafi duhet të posedojnë ndonjërën nga dëshmitë e cekura në pikën 2.1 dhe 2.2 të këtij Vendimi, përveç atyre nën moshën 16 vjeçare. Obligohet caktimi i të paktën një punonjësi i cili do të kontrollojë posedimin e ndonjërës  nga dëshmitë e cekura në pikën 2.1 dhe 2.2.

L. [Të dhënat personale dhe mënyra e kontrollimit të dëshmive sipas pikës 2.1 dhe 2.2 

47. Caktimi i personave të autorizuar apo punonjësve të autorizuar për kontrollimin e ndonjërës nga dëshmitë sipas pikës 2.1 dhe 2.2 bëhet përmes vendimit ku përcaktohet emri dhe mbiemri i personit të autorizuar. Këta persona duhet të jenë të identifikueshëm përmes kartelës/shenjës identifikuese dhe emrat e tyre të afishohen në hyrje të institucionit, qendrave tregtare, lokaleve të gastronomisë dhe cilitdo biznes tjetër.

48. Prezantimi i dëshmsë së  përmendur në  pikën 2.1 dhe 2.2 bëhet në një formë e cila nuk lejon që personat e autorizuar ose shërbimet e autorizuara për të kontrolluar posedimin e tyre, t’i mbajnë, t’i ruajnë, t’i regjistrojnë apo përpunojnë të dhënat që përbëhen në dëshmi në çfarëdo forme, përpos nëse subjekti i të dhënave ka dhënë pëlqimin e tij në formë të shkruar për përpunimin e këtyre të dhënave.


49. Personat e autorizuar dhe të caktuar me emër, për të kontrolluar dëshminë e përmendur në pikën 2.1 dhe 2.2 në rastet kur subjekti i të dhënave ka dhënë pëlqimin e tij në formë të shkruar për përpunimin e këtyre të dhënave, nuk lejohen t'i mbajnë të dhënat ose ripërdorin ato për qëllime të tjera, përveç për konstatimin e posedimit të dëshmive, në interes të shëndetit publik dhe për qëllimet e vetme për të luftuar përhapjen e pandemisë COVID-19.




[bookmark: _Toc80195559]Përdorimi i pajisjeve personale mbrojtëse (PPM)

· Të gjithë punëtorët të cilët ofrojnë shërbime, e të cilët gjatë ofrimit të shërbimit kanë kontakt të drejtpërdrejtë me klientin, duhet të kenë masa mbrojtëse si maska, mbrojtëse të vendosur në fytyrë apo nëse kjo nuk është e mundur të jetë i vendosur prapa xhamit mbrojtës derisa ofron shërbimin e nevojshëm.
· Pajisjet personale mbrojtëse (PPM), që mbulojnë  hundën, sytë dhe gojën duhet të vendosen nëse gjatë ofrimit të shërbimit në një zonë/hapësirë të brendshme, personit i kërkohet të vijë brenda dy metrave nga një person tjetër, i cili nuk ka të vendosur maskë ose mbulesë fytyre dhe nuk ndahen nga xhamat mbrojtës ose ndonjë pengesë tjetër. 
· PPM mund të kërkohet për role të tjera, brenda vendit të punës (p.sh. bizneset e manikyrit, arkëtarët në supermarkete, parukierët etj). Punëdhënësi duhet përcaktoj, kur dhe çfarë kërkohet nga PPM dhe t’i siguroj që ato të vendosen nga punëtorët.
· Nëse ndarja fizike dhe ndarja përmes një pengese fizike nuk mund të realizohet, punëtorët duhet të kenë PPM, që përbëhet nga maskë kirurgjike/maskë procedurale dhe syze mbrojtëse.
[bookmark: _Toc80195560]
Zbatimi  dhe inkurajimi i masave të pastrimit dhe dezinfektimit

· Zbatoni pastrimin dhe dezinfektimin rigoroz të shpeshtë të mjedisit, në të gjitha vendet ku preken (si dorëzat e dyerve, banakët, dyert e objektit, butonat e ashensorit, sipërfaqet e ekranit me prekje dhe zonat e tastierës) dhe zonat që janë të arritshme për klientët, përfshirë tualetet, banakët e daljeve dhe sipërfaqe të tjera që preken me duar, siç janë dorezat e derës.
· Pajisjet dhe mjetet që duhet të ndahen midis përdoruesve duhet të pastrohen dhe dezinfektohen rregullisht (p.sh. vendet e arkëtarëve, makineritë).
· Nëse stafi ndahet në grupe të caktuara, pastroni dhe dezinfektoni hapësirat e përbashkëta midis grupeve zëvëndësuese.
· Faculetat pastruese/dezinfektuese duhet të përdoren vetëm për sipërfaqet dhe sipas udhëzimeve të prodhuesit.
· Përdorimi i duhur i agjentëve pastrues dhe dezinfektues, përfshirë kohën e nevojshme të kontaktit me dezinfektuesin (sasia e kohës që produkti i duhet të mbetet i lagësht në një sipërfaqe për të punuar në mënyrë efektive).
· Kur përdorni produkte kimike për pastrim është e rëndësishme të mbani vendin të ajrosur mirë (p.sh. duke hapur dritaret), në mënyrë që të mbroni shëndetin e personelit të pastrimit.
· Personat që e kryejnë pastrimin dhe dezinfektimin, duhet të kenë njohuri me procedurat dhe preparatet dhe në raste te dyshimta pastrimi duhet të bëhet, duke përdorur pajisjet e duhura mbrojtëse personale (PPM).
[bookmark: _Toc80195561]Mirëmbani sistemet e ngrohjes, ventilimit dhe kondicionimit të ajrit 

· Punëdhënësi duhet të kryejë një rishikim të rregullt të sistemeve ngrohjes, ventilimit dhe kondicionimit të ajrit, për t'u siguruar që ato funksionojnë si duhet.
· Rritni qarkullimin e ajrit të jashtëm, duke maksimizuar raportin e ajrit të jashtëm ose duke hapur dritare dhe dyer, kur është e mundur.
· Shmangni riciklimin e ajrit.



[bookmark: _Toc80195566]

[bookmark: _Toc80195569]Ngritja e vetëdijes për shëndetin publik dhe komunikimi me stafin
 
· Siguroni informatat për stafin dhe klientët, lidhur me aktivitetet e biznesit/institucionit dhe organizatave (p.sh. masat e shëndetit publik, pajisjet e disponueshme) përmes platformave të ndryshme të komunikimit (p.sh. mediat sociale).
· Sigurohuni që materialet informuese të vendosen në mjedise me shikueshmëri të lartë, për të promovuar mesazhe si të mbroheni nga COVID-19.
· Informoni stafin dhe klientët në lidhje me masat që merren për t'i mbrojtur ata nga COVID-19 dhe sigurohuni që ata i kanë kuptuar.

Lista e udhëzuesve të përkohshëm për sektorët e veçantë
1. Udhëzues i përkohshëm - Aplikimi i masave të përgjithshme dhe të veçanta për parandalimin dhe luftimin e COVID-19; në Institucionet e kujdesit shëndetësor (verzioni 1.14)

2. Udhëzues i përkohshëm - Aplikimi i masave të përgjithshme dhe të veçanta për parandalimin dhe luftimin e COVID-19; në institucionet arsimore të të gjitha niveleve (verzioni 1.14)

3. Udhëzues i përkohshëm - Aplikimi i masave të përgjithshme dhe të veçanta për parandalimin dhe luftimin e COVID-19; në institucionet korrektuese, qendrat e azilit dhe të mbajtjes për të huaj (verzioni 1.14)

4. Udhëzues i përkohshëm - Aplikimi i masave të përgjithshme dhe të veçanta për parandalimin dhe luftimin e COVID-19; në tubimet fetare, varrime, punëtori dhe aktivitete kulturore (verzioni 1.14)

5. Udhëzues i përkohshëm - Aplikimi i masave të përgjithshme dhe të veçanta për parandalimin dhe luftimin e COVID-19; në dasma, fejesa ahengje familjare dhe mbrëmje të maturës.(verzioni 1.14)
 
6. Udhëzues i përkohshëm - Aplikimi i masave të përgjithshme dhe të veçanta për parandalimin dhe luftimin e COVID-19; për fitnese, palestra dhe aktivitete tjera rekreative dhe sportive (verzioni 1.14)

7. Udhëzues i përkohshëm - Aplikimi i masave të përgjithshme dhe të veçanta për parandalimin dhe luftimin e COVID-19; në gastronomi, hoteleri, sektorin e shitjes dhe qendra tregtare (verzioni 1.14)

8. Udhëzues i përkohshëm - Aplikimi i masave të përgjithshme dhe të veçanta për parandalimin dhe luftimin e COVID-19; në sektorin e shërbimeve personale, bizneseve, industrisë, administratës publike dhe OJQ-ve (verzioni 1.14)

9. Udhëzues i përkohshëm - Aplikimi i masave të përgjithshme dhe të veçanta për parandalimin dhe luftimin e COVID-19 në aviacionin civil (verzioni 1.14)

10. Udhëzues i përkohshëm - Aplikimi i masave të përgjithshme dhe të veçanta për parandalimin dhe luftimin e COVID-19 në transportin publik dhe ndërkombëtar (verzioni 1.14)

